
Najugaq qimannagu isumaginninnermi siunnersortitut ilinniarfimmik pilersitseqqullugit 

Naalakkersuisut peqquneqarnissaannik Inatsisartut aalajangiiffigisassaattut siunnersuut.  

Inatsisartunut ilaasortaq Peter Olsen, Inuit Ataqatigiinnit saqqummiunneqartoq 

 

pillugu 

  

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Najaaraq Møller, Siumut, siulittaasoq 

Inatsisartunut ilaasortaq Emanuel Nûko, Naleraq, siulittaasup tullia 

Inatsisartunut ilaasortaq Dines Mikaelsen, Siumut 

Inatsisartunut ilaasortaq Mariia Simonsen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

 

UKA2023-mi ulloq 11. oktober 2023 siullermeerinninnerup kingorna ataatsimiititaliap siunnersuut 

misissorpaa. 

 

 

Siunnersuutip imarisaa siunertaalu 

Najugaq qimannagu isumaginninnermi siunnersortitut ilinniarfimmik pilersitseqqullugit 

Naalakkersuisut peqquneqarnissaat aalajangiiffigisassatut siunnersuummi matumani 

siunnertuuteqartup kissaatigaa. Najugaq qimannagu isumaginninnikkut ikiortitut aamma 

perorsaanikkut ikiortitut ilinniarnissamut periarfissaqareersoq siunnersuuteqartup 

tunngavilersuutigaa, kisiannili  najugaq qimannagu isumaginninnermi siunnersortitut ilinniarnissaq 

suli periarfissaanngitsoq naak isumaginninnermi siunnersortinik pisariaqartitsineq annertugaluartoq.  

 

Siunnersuutip Inatsisartuni siullermeerneqarnera 

Siullermeerinninnermi najugaq qimannagu isumaginninnermi siunnersortitut ilinniarfissamik 

pisariaqartitsineq annertuujusoq isumaqatigiissutigineqarpoq, tamassumami isumaginninnermi 

siunnersortinik amigaateqarnerup aaqqiivigineqarnissaanut iluaqutaasinnaagaluarmat. 

Naalakkersuisut allannguutissatut siunnersuummik saqqummiussipput: 

 

” Najugaq qimannagu isumaginninnermi siunnersortitut ilinniariaatsimik, pisariaqartitat 

aallaavigalugit misissuinissamik Attassinissamut Siuariartornissamullu Pilersaarut 2-mi, 

aaqqissuusseqqinnermi siunnerfik 1, Ilinniartitaanerup piginnaasallu qaffasinnerat 

suliarineqarnerani pissasoq Naalakkersuisut peqquneqarnissaannik Inatsisartut 

aalajangiiffigisassaattut siunnersuut.”. 

 

Sassartitsinerit 

NIISIP (nunatsinni inunnik isumaginninnermi siunnersortit peqatigiiffiat) ataatsimiititaliamut 

sassartitsinikuuvoq. Ilinniarnissamut periarfissat assigiinngitsut pillugit NIISIP isiginnittaasai 

ataatsimiititaliamut paasissutissiissutigineqarput, tassunga ilanngullugit siunnersuinermi ikiortitut 

ilinniagaq kiisalu isumaginninnerup iluani siunnersorti. Ilinniakkani taakkunani sullissinerup 

pitsaassusissaa pillugu NIISIP ernumassuteqarnertik oqaatigaat, oqaatigalugulu najugaq qimannagu 

ilinniakkamik pilersitsineq sullissinerup pitsaassusaanut kivitsisuusinnaasoq taamaalillunilu 

sullissinerit pitsaanerulersinneqarnissaannut iluaqutaasinnaalluni. Tamatuma saniatigut inunnik 

isumaginninnermi siunnersortinut ilinniarsimasunut piginnaanngorsaqqinnissamut periarfissat 

aammalu kommunit sullissinermut tunngatillugu ikiorneqarnissaat qanoq 

sulissutigineqarsinnaanersoq NIISIP-imit ujartorneqarput. 

 

Tamatuma saniatigut ataatsimiititaliaq Ilisimatusarfimmi aqutsisunik sulisunillu sassartitsisimavoq 

najugaq qimannagu isumaginninnermi siunnersortitut najugaq qimannagu ilinniarnermik 

pilersitsisinnaanissamut isumaat paaserusullugit. 

 

Ilinniartitaanermut Naalakkersuisumik siunersiuineq 

Siunnersuutaaqqaartup aningaasatigut allaffissornikkullu kingunerisassai aamma isumaginninnermi 

siunnersortit ilinniaqqinnissamut periarfissaat immikkut pingaartillugit ataatsimiititaliaq 

Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisumik siunersiuinissamut aggersaasimavoq. Ataatsimiititaliap 

siunersiuinissamut aggeqqusissutaa Naalakkersuisullu akissutaat isumaliutissuummut ilanngussatut 

1-itut ilanngunneqarput. 

 

Ataatsimiititaliap siunnersuummik suliarinninnera 

Isumaginninnermut siunnersortinngorniatut ilinniartitaanerup neqeroorutigineqarnissaanut 

Ilisimatusarfik pisinnaatitaasoq, taamaattumillu najugaq qimannagu isumaginninnermut 

siunnersortitut ilinniartitaanerup tassani ingerlanneqarnissaa, Naalakkersuisut siullermeerinninnermi 

akissuteqaamminni naqissuserpaat. Ilinniagartuutut ilinniagaq isumaginninnerup iluani siunnersorti 

ullumikkut Ilulissani Perorsaanermik Ilinniarfimmi ingerlanneqarsinnaavoq. Taanna 

Ilisimatusarfimmi isumaginninnermut siunnersortinngorniarnerup ukiup aappaa avillugu 

ingerlanneqarnissaanut periarfissiivoq. Isumaginninnermut siunnersortit, siunnersuinermi ikiortit 

kiisalu ilinniagartuutut isumaginninnerup iluani siunnersortit assut pisariaqartinneqarmata aammalu 

meeqqanik sullissinermi qanoq pingaaruteqartigineri tassuunakkut takutinneqarmat 

ataatsimiititaliamit oqaatigineqassaaq. 

Siunnersuutip aningaasatigut kingunerisassai 

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut. 

Siunnersuutip piviusunngortinneqarnerani aningaasatigut kingunerisassai siunnersuummi matumani 

allaqqasuni naapertuuttut ataatsimiititaliamit maluginiarneqarpoq aammalu ilinniakkami allami 

misilittakkat takutippaat najugaq qimannagu ilinniakkamut ukiumut aningaasartuutit 1,5 aamma 2,5 

mio. kr.-t akornanniissinnaasut missiliorneqartut. 

 

Tamanna pillugu § 37, 17/2023-imut akissuteqaat naapertorlugu najugaq qimannagu 

isumaginninnermi siunnersortitut ilinniarfimmik pilersitsinermut aningaasartuutissat  

Naalakkersuisunit eqqoriarneqarsinnaasimanngimmata tassunga atatillugu ataatsimiititaliamit 

oqaatigineqassaaq. § 37-ili nr. 104/ 2023-mi allassimalluni tamanna 6 aamma 10 mio. kr.-it 

akornanni akeqassasoq. 

 

 

Ataatsimiititaliap inassuteqaatai  

•  Ataatsimiititaliaq isumaqatigiittoq allannguutissatut siunnersuummik imaattumik 

saqqummiussivoq, taassumalu akuerineqarnissaa inassutigalugu: 

”Nunatsinni najugaq qimannagu isumaginninnermi siunnersortitut 

ilinniartitsisoqartalernissaanik Naalakkersuisut suliaqaqqullugit Inatsisartut 

aalajangiiffigisassatut siunnersuut” 

Taama oqaaseqarluni isumaliutissiissummilu allassimasunut paasinnilluni ataatsimiititaliap 

siunnersuut aappassaaniigassanngortippaa. 

